
■ ROMA

Papa Benedetg XVI – vinavon «Sia sontgadad»
(anr) Cun oz terminescha papa Benedetg
XVI siu pontificat (temps d’uffeci). Mo
ins vegni a saver sedrizzar vinavon ad el
cun «Sia sontgadad». El senumna da
cheu naven «papa emeritau» ni «pontifex
roman emeritau».

Pils specialists dil dretg canonic (dalla
baselgia) para ei nuota dad esser stau
aschi lev da fixar co il papa duei vegnir
titulaus suenter sia demissiun. Dapi
tschentaners ha ei numnadamein aunc
mai dau quei cass.

Il papa emeritau porta in talar (su-
tana) alv. El vegni denton buc a ver en
pli calzers cotschens, mobein sempels

calzers brins. – Igl ani (per sigillar) dil
papa vegn denton smardigliaus – tenor
isonza vaticana – cun in marti d’argien
en tonta tocca sco quei ch’ei dat cardi-
nals ch’han d’eleger siu successur.
Aschia eis ei usit tier la mort d’in papa.
Quei destruir igl ani munta che la pus-
sonza papala va vi sils cardinals duront
la sedisvacanza. Igl ani dil papa ei ina
insignia che s’auda tier las pontificalias.
Ils fideivels s’enclinan e betschan quei
ani ord respect e stema viers il successur
da s. Pieder. Perquei vegn quei ani era
numnaus «ani dil pescadur» (= s. Pie-
der).

■ GRISCHUN

80 000 suttascripziuns per ils avieuls
Greenpeace ed apiculturs han inoltrà petiziun

■ (anr) Greenpeace Svizra ha surdà
gievgia ensemen cun apiculturs a las
autoritads a Berna ina petiziun per
proteger ils avieuls. Passa 80 000 per-
sunas han suttascrit quella petiziun.
La petiziun pretenda il stop immediat
dal diever da pesticids en l’agricultura.
En vista a la muria d’avieuls èsi a l’avis
dals represchentants da Greenpeace ur-
gentamain necessari d’agir. Sch’ils
avieuls mancan per impollinar las plan-
tas na fa quai sco ch’els han ditg donn
betg mo a l’ambient, mabain er a la pro-
ducziun da vivondas. Ils motivs princi-
pals per la muria dals avieuls sajan bain-
gea parasits, spazis vitals che vegnian adi-
na pli pitschens sco era la basa genetica
da l’avieul. Però era l’agricultura che fa
grond diever da chemia gioga ina rolla,
scriva l’organisaziun per la protecziun da
l’ambient en ina communicaziun.

Moratori u stop immediat
Oriundamain aveva pretendì Green-
peace in moratori da diesch onns per las
substanzas clotianidin, imidacloprid,
tiametoxam e fipronil. En vista a novas
scuvertas scientificas ha midà l’organisa-
ziun durant il ramassar las suttascrip-
ziuns il text da petiziun e pretais il stop
immediat d’utilisar questas substanzas.

Tenor Greenpeace mussan diversas
studias che gia pitschnas dosas da quests
meds hajan per consequenza ch’ils
avieuls survegnian problems cun sgular e
tar la navigaziun. Enpli reduceschian las
substanzas tant la capacitad da sa multi-
plitgar dals avieuls sco era da chattar il
pavel, argumentescha Greenpeace.

Cumissiun da l’UE
cusseglia scumond

Dals privels dals insecticids avertescha
era l’Autoritad europeica per vivondas
segiras. La cumissiun da l’UE ha cusse-
glià dacurt da renunziar dad utilisar
trais da las substanzas contestadas, per
entant per dus onns. L’UE vul decider
proximamain en chaussa. En Svizra ha
communitgà l’Uffizi federal per agricul-
tura ch’ins persequiteschia la discus-
siun. Il concern svizzer per agrochemia
Syngenta dentant ha avertì ch’igl existia
il privel da damain entradas per ils purs.

En in rapport da l’october passà era ve-
gnì il cussegl federal a la conclusiun
ch’in scumond na saja betg necessari.
Per ina meglra protecziun dals avieuls
s’engascha eraMarkus Imhoof, il reschis-
sur dal film documentar «More than
Honey». En ina charta al minister
d’agricultura Johann Schneider-Am-
mann che Imhoof ha scrit en occasiun
da la surdada da la petiziun accentue-
scha il reschissur: «Cunquai ch’ils
avieuls nun han nagina atgna vusch
stuain nus umans ans engaschar per els
– era en noss interess.»

L’organisaziun Greenpeace ed apiculturs han surdà lur petiziun cun 80 000 suttascrip-
ziuns. KEYSTONE

